
Pushimet javore dhe vjetore 

Pushimi javor përfshin ditën e shtunë dhe të dielë. Pushimi javor nuk është i pagueshëm. Përjashtimet 
rregullohen me vendim të Këshillit të Ministrave ose me kontratën individuale (Referuar Neni 85 i KP). 
Kohëzgjatja e pushimeve vjetore të paguara përcaktohen në kontratën individuale të punës. Kohëzgjatja 
e pushimeve vjetore është jo më pak se 22 ditë gjatë vitit të punës në vazhdim. Pushimet vjetore nuk 
përfshijnë ditët e festave zyrtare. Nëse festa zyrtare bie ditën e pushimit vjetor me pagesë, pushimi 
vjetor shtyhet.  

Kur punëmarrësi nuk ka kryer një vit pune të plotë, kohëzgjatja e pushimeve vjetore të paguara 
përcaktohet në raport me kohëzgjatjen e marrëdhënieve të punës. Periudhat e paaftësisë së 
përkohshme në punë, konsiderohen si kohë pune. Pushimi vjetor shtyhet kur punëmarrësi, gjatë 
periudhës së këtij pushimi, ka qenë i shtruar në spital ose ka qëndruar në shtëpi, për shkak sëmundjeje 
ose aksidenti, të vërtetuar me raport mjekësor.  

Pushimet vjetore duhet të jepen gjatë vitit të punës ose deri në fund të tremujorit të parë të vitit 
pasardhës, por asnjëherë nuk duhet të jenë më pak se një javë kalendarike pa ndërprerje (Referuar Neni 
92, 93 i KP). Në rast martese të punëmarrësit ose në rast vdekjeje të bashkëshortit /bashkëjetuesit, 
paraardhësve ose pasardhësve të drejtpërdrejtë të tij, punëmarrësi përfiton 5 ditë pushimi të paguar. 
Në rast sëmundjeje të rëndë të anëtarëve të familjes bashkëjetuesit, të paraardhësve ose të 
pasardhësve të tij të drejtpërdrejtë, të vërtetuar me raport mjekësor, punëmarrësi përfiton jo më shumë 
se 30 ditë pushimi të papaguar. Në rast lindjeje fëmije, bashkëshorti/bashkëjetuesi përfiton 3 ditë 
pushimi të paguar (Referuar Neni 96 i KP). 


